
Jagadamba JayavAdah

ಜಗದಂಬಾ ಜಯವಾದಃ

ಜಯ ಜಗದಂಬ ! ಕದಂಬವಿಹಾರಿಣಿ !ಮಂಗಲಕಾರಿಣಿ ! ಕಾಮಕಲೇ !
ಜಯ ತನುಶೋಭಾ-ಕಂಪಿತಶಂಪೇ ! ಲಸದನುಕಂಪೇ ! ಕಾಂತಿನಿಧೇ ! ।
ಜಯ ಜಿತಕಾಮೇಽಪಿ ಜನಿತಕಾಮೇ ! ಧೂರ್ಜಟಿ-ವಾಮೇ ! ವಾಮಗತೇ !
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೧॥

ನಾನಾಲಂಕೃತಿ-ಝಂಕೃತಿಶಾಲಿನಿ !ಮೌಕ್ತಿಕಮಾಲಿನಿ ! ಕೇಲಿಪರೇ !
ಮುನಿಜನ-ಹೃದಯಾಗಾರ-ನಿವಾಸಿನಿ ! ವಿದ್ಯಾಸ್ವಾಮಿನಿ ! ಬೋಧಘನೇ ! ।
ಸಾಂದ್ರಾನಂದ-ಸುಧಾರಸ-ಭಾಸಿನಿ ! ವೀಣಾವಾದಿನಿ ! ವೇದನುತೇ !
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೨॥

ಆಪತ್ತೂಲ-ಮಹಾನಿಲಕೀಲೇ ! ಪಾಲನಶೀಲೇ ! ಭೂತಿಖನೇ !
ದ್ಯುತಿಜಿತ-ಚಂಪಕದಾಮಕಲಾಪೇ !ಮಧುರಾಲಾಪೇ ! ಹಂಸಗತೇ !
ವಿಭ್ರಮರಂಜಿತ-ಶಂಕರಹೃದಯೇ ! ಕೃತಜಗದುದಯೇ ! ಶೈಲಸುತೇ !
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೩॥

ಮೂಲೇ ದೀಪಕಕಲಿಕಾಕಾರೇ ! ವಿದ್ಯಾಸಾರೇ ! ಭವಸಿ ಪರಾ
ತಸ್ಮಾದಪಸೃತಿ-ಕಲನಾವೃದ್ಧೇ !ಮಣಿಪುರಮಧ್ಯೇ ಪಶ್ಯಂತೀ ।
ಸ್ವಾಂತೇ ಮಧ್ಯಮಭಾವಾಕೂತಾ, ಕಂಠೇ ವಿತತಾ ವೈಖರಿಕಾ
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೪॥

ಪಶ್ಚಾದಾವಿರ್ಭವದನವದ್ಯೇ ! ಶ್ರೇಯಃಪದ್ಯೇ ! ಯತ್ತದಿದಂ
ಶಬ್ದಬ್ರಹ್ಮತಯಾ ಖಲು ಗೇಯಂ,ಖಮಿವಾಮೇಯಂ ಕಿಮಪಿ ಘನಮ್ ।
ಪಂಚಾಶಲ್ಲಿಪಿ-ಭೇದವಿಚಿತ್ರಂ ವಾಙ್ಮಯಮಾತ್ರಂ ತ್ವಮಸಿ ಪರೇ
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೫॥

ಭವಭವವಿಭವ-ಪರಾಭವಹೇತೋ ! ಗಿರಿಕುಲಕೇತೋ ! ಭಕ್ತಹಿತೇ !
ನಾನಾವಿಧ-ವೃಜಿನೋತ್ಕರ-ವಾರಿಣಿ ! ಕರುಣಾಸಾರಿಣಿ ! ಶಾಂತತರೇ ! ।
ಸಹಸೋತ್ಸಾದಿತ-ಸಾಧಕವಿಘ್ನೇ ! ಶ್ರದ್ಧಾನಿಘ್ನೇ ! ಸುಖಕಲಿಕೇ !
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೬॥

ಜಗದಂಬಾ ಜಯವಾದಃ

ಸಿಂದೂರದ್ರವ-ಚುಂಬಿತಭಾಲೇ ! ಸೇವಿತಹಾಲೇ ! ಪ್ರೇಮಭರೇ !
ಮಾತಶ್ಚಿಂತಾಮಣಿ-ಭವನಾಂತೇ ! ನಿರ್ಭರಕಾಂತೇ ! ವಿತತತತಮ್ ।
ಸೋತ್ಕಂ ಗಾಯಸಿ ಕಿನ್ನರದಾರೈಃ ಸಾಕಮುದಾರೈಃ ಪತಿಚರಿತಂ
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೭॥

ಕ್ಲೇಶಂ ಭಂಜಯ, ರಂಜಯ ಚಿತ್ತಂ, ವಿತ್ತಂ ಸ್ಫಾರೀಕುರು ವರದೇ !
ಶತ್ರುಂ ಮರ್ದಯ, ವರ್ಧಯ ಶಕ್ತಿಂ , ಭಕ್ತಿಂ ಸಾಂದ್ರೀಕುರು ವರದೇ ।
ನಾಸ್ತಿ ಕೃಪಾನಿಧಿರಂಬ ! ತ್ವತ್ತೋ ಮತ್ತೋ ಮತ್ತತಮೋ ನ ಶಿವೇ
ಜಯ ಜಾಲಂಧರಪೀಠ-ವಿಲಾಸಿನಿ ! ದುಃಖವಿನಾಶಿನಿ ! ಭಕ್ತಿವಶೇ !॥ ೮॥

ವಜ್ರಾಲಂಕರಣಾಯಾಃ ವಜ್ರಾತಟಿನೀ-ವಿಹಾರಶೀಲಾಯಾಃ ।
ವಜ್ರೇಶ್ಯಾಃ ಸ್ತವಮೇತಂ ಪಠತಾಂ ಸಂಗಚ್ಛತಾಂ ಶ್ರೇಯಃ ॥ ೯॥
ಇತಿ ದುರ್ಗಾಪ್ರಸಾದದ್ವಿವೇದೀವಿರಚಿತಃ ಜಗದಂಬಾ ಜಯವಾದಃ ಸಂಪೂರ್ಣಃ ।

